ՀՀՀՀՍ-ի բաժին 25 
 «Փոխանակվող գործարքներից հասույթ»
ՀՀՀՀՍ-ի 25-րդ «Փոխանակվող գործարքներից հասույթ» բաժնի նպատակն է ներկայացնել փոխանակվող գործարքներից և դեպքերից առաջացող հասույթի հաշվապահական հաշվառման մոտեցումները: 

ՀՀՀՀՍ-ի 25-րդ բաժինը «եկամուտ» տերմինի փո​խա​րեն օգտագործում է «հասույթ» տերմինը, որն իր մեջ ներառում է և հասույթը, և օգուտները: 

Որոշակի կոնկրետ հոդվածներ, որոնք պետք է ճանաչվեն որպես հասույթ` ներկայացված են ՀՀՀՀՍ-ի այլ բաժիններում և ներառված չեն ՀՀՀՀՍ-ի 25-րդ բաժնի գործողության ոլորտում: 

Հասույթի հաշվառման ամենակարևոր հարցն է՝ որոշել, թե երբ պետք է այն ճանաչվի: 

Հասույթը ճանաչվում է, երբ հավանական է, որ ապագա տնտեսական օգուտները կամ օգտակար պոտենցիալը կհոսեն կազմակերպություն և այդ օգուտները կարելի է արժանահավատորեն չափել: 

ՀՀՀՀՍ-ի 25-րդ բաժինը սահմանում է այն հանգամանքները, որոնց դեպքում վերը նշված չափանիշների պահանջները կբավարարվեն, և հետևաբար` հասույթը կճանաչվի:

ՀՀՀՀՍ-ի 25-րդ բաժինը պետք է կիրառվի հետևյալ փոխանակվող գործարքներից և դեպքերից առաջացող հասույթը հաշվառելիս՝
ա) 
ծառայությունների մատուցում.
բ) 
ապրանքների վաճառք. 
գ) 
այլ անձանց կողմից կազմակերպության ակտիվների օգտագործում, որը բերում է տոկոս​ներ, ռոյալթիներ կամ շահաբաժիններ:
Հանրային հատվածի կազմակերպությունները կարող են հասույթ ստանալ փոխանակվող կամ չփոխանակվող գործարքներից: 

Փոխանակվող գործարքի դեպքում մի կազմակերպություն ստանում է ակտիվներ կամ ծառայություններ և դրանց դիմաց, որպես փոխանակում, մեկ այլ կողմին ուղղակիորեն տալիս է դրանց մոտավորապես հավասար արժեքը (հիմնականում դրամական միջոցների, ապրանքների, ծառայությունների կամ ակտիվների օգտագործման տեսքով): 

Փոխանակվող և չփոխանակվող գործարքներից հասույթները տարբերակելիս պետք է հաշվի առնել ավելի շուտ գործարքի էությունը, քան` ձևը: Չփոխանակվող գործարքների օրինակներ են` բացառիկ իրավունքի կիրառումից (օրինակ` ուղղակի և անուղղակի հարկեր, տուրքեր, տույժեր և տուգանքներ), շնորհներից և նվիրատվություններից ստացված հասույթը: 

Ծառայությունների մատուցումը սովորաբար ներառում է կազմակերպության կողմից համա​ձայ​​նեցված ժամանակաշրջանի ընթացքում համաձայնեցված առաջադրանքի (աշխատանք​ների) կատարում: Հան​րային հատվածի կազմակերպությունների կողմից մատուցվող ծառայությունների օրինակները, որոնց համար հասույթը սովորաբար դիտվում է որպես փոխանակվող գործարքից հասույթ, կարող են ներառել`
ա) 
պետական կառավարչական հիմնարկների և համայնքների ղեկավարների աշխատակազմերի միջոցով` պետական և համայնքային բյուջեների շրջանակներում հանրութ​յանը մատուցվող ծառայությունները.

բ) 
պետական ու համայնքային ոչ առևտրային կազմակերպու-թյունների միջոցով մատուցվող ծառայությունները:
Ապրանքներն ընդգրկում են կազմակերպության կողմից վաճառքի համար թողարկված արտա​դրանքը, ինչպես օրինակ պետական ոչ առևտրային կազմակերպությունների հրապարակումները, ինչպես նաև վերավաճառքի նպատակով գնված ապրանքները, ինչպես օրինակ վերավաճառքի համար պահվող ռազմավարական պաշարները, լուծարված պետական մասնակցությամբ ընկերությունների հողամասերը և այլ ակտիվները, որոնք լիազոր մարմնի կողմից պահվում են վաճառքի համար :
Այլ անձանց կողմից կազմակերպության ակտիվների օգտագործումը բերում է հասույթ հետևյալ ձևերով`
ա)
տոկոս` կազմակերպության դրամական միջոցների, դրանց համարժեքների կամ հասա​նելիք գումարների օգտագործման համար վճարներ.
բ) 
ռոյալթիներ` կազմակերպության երկարաժամկետ ակտիվների, օրինակ` արտոնագրերի, ապրանքանիշերի, հեղինակային իրավունքների և համակարգչային ծրագրերի օգտա​գործ​ման դիմաց վճարներ. և
գ) 
շահաբաժիններ կամ համարժեքներ` հավելուրդի (շահույթի) բաշխում մասնակիցների միջև:
Որոշ գործարքներից և դեպքերից առաջացող հասույթը դիտարկվում է ՀՀՀՀՍ-ի այլ բաժիններում`
ա)
վարձակալության համաձայնագրերը (տես ՀՀՀՀՍ-ի 18-րդ` «Վարձակալություն» բաժինը).
բ)
հիմնական միջոցների վաճառքից օգուտները (տես ՀՀՀՀՍ-ի 11-րդ` «Հիմնական միջոցներ» բաժինը).
գ) 
ներդրումային գույքի իրական արժեքի փոփոխություն​ները (տես ՀՀՀՀՍ-ի 13-րդ` «Ներդրումային գույք» բաժինը).
դ) 
ֆինանսական ակտիվների և ֆինանսական պար​տա​վո​րությունների իրական արժեքի փոփոխությունները կամ դրանց օտարումը (տես ՀՀՀՀՍ-ի 19-րդ` «Ֆինանսա​կան գործիք​ներ» բաժինը).
ե) 
գյուղատնտեսական գործունեության հետ կապված կեն​սաբանական ակտիվների սկզբնա​կան ճանաչումը և իրա​կան արժեքի փոփո​խությունները (տես ՀՀՀՀՍ-ի 14-րդ` «Գյուղատնտեսություն» բաժինը).
զ) 
գյուղատնտեսական արտադրանքի սկզբնական ճանա​չումը (տես ՀՀՀՀՍ-ի 14-րդ` «Գյուղատնտեսություն» բաժինը.
է)
չարտադրված (բնական ծագում ունեցող) նյութական ակտիվների սկզբնական ճանաչումը և իրա​կան արժեքի փոփո​խությունները (տես ՀՀՀՀՍ-ի 15-րդ` «Չարտադրված (բնական ծագում ունեցող) նյութական ակտիվներ» բաժինը).
ը)
բարձրարժեք ակտիվների սկզբնա​կան ճանաչումը և իրա​կան արժեքի փոփո​խությունները (տես ՀՀՀՀՍ-ի 16-րդ` «Բարձրարժեք ակտիվներ» բաժինը):

Հասույթի սահմանումը
Հասույթը հաշվետու ժամանակաշրջանում տնտեսական օգուտների կամ օգտակար պոտենցիալի համախառն ներհոսքն է, որը հանգեցնում է զուտ ակտիվների/սեփական կապիտալի աճի, բացառությամբ սեփականատերերի կողմից ներդրումների հետևանքով զուտ ակտիվների/սեփական կապիտալի աճի:

Հասույթը ներառում է ստացված կամ ստացվելիք տնտեսական օգուտների կամ օգտակար պոտենցիալի միայն այն համախառն ներհոսքը, որը պատկանում է տվյալ կազմա​կեր​պությանը: 

Գործակալական հարաբերությունների դեպքում տնտեսական օգուտների կամ օգտակար պոտենցիալի համախառն ներհոսքերը ներառում են պրինցիպալի անունից հավաքագրված (ստացված) գումարները, որոնք չեն հանգեցնում կազմակերպության զուտ ակտիվների/սեփական կապիտալի աճի, օրինակ` նախարարության կողմից ստացված գումարները, որը պետք է փոխանցվի իր ենթակայության տակ գտնվող գործակալությանը` նրա կողմից մատուցված ծառայությունների դիմաց։ 

Պրինցիպալի անունից հավաքագրված գումարները հասույթ չեն: Փոխարենը, համախառն հոսքերի հավաքագրման համար ստացված կամ ստացվելիք ցանկացած կոմիսիոն վճար հասույթ է:
Ֆինանսավորման ներհոսքերը` մասնավորապես փոխառությունները, չեն բավա​րարում հա​սույթի սահմանմանը, քանի որ դրանք հանգեցնում են և ակտիվների, և պարտավորությունների հավասարաչափ փոփոխության և չեն ազդում զուտ ակտիվների/սեփական կապիտալի վրա: Ֆինանսավորման ներհոսքերը ուղղակիորեն ներկայացվում են ֆինանսական վիճակի մասին հաշվե​տվութ​յու​նում և ավելացվում են ակտիվների և պարտավորությունների մնացորդ​նե​րին:

Հասույթի չափումը
Հասույթը պետք է չափվի ստացված կամ ստացվելիք հատուց​ման իրական արժեքով: 

Ստաց​ված կամ ստացվելիք հատուցման իրա​կան արժեքը հաշվի է առնում կազմակեր​պու​թյան կողմից տրամադրվող ցանկացած առև​տրա​կան զեղչերի, ժամկետից շուտ վճարման զեղչերի և քանակային զիջումների գումարները:

Հետաձգված վճարում
Սովորաբար հատուցումը կատարվում է դրամական միջոցների տեսքով և հասույթի իրական արժեքը որոշվում է ստացված կամ ստացվելիք դրամական միջոցների անվանական գումարով: 

Երբ դրամական միջոցների ստացումը հետաձգվում է, և համաձայնության արդյունքում գործարքը վերածվում է ֆինանսավորման գործարքի, հատուցման իրական արժեքը կարող է ստացված կամ ստաց​վելիք դրամական միջոցների անվանական արժեքից ցածր լինել: 

Երբ պայմանավորվածության արդյուն​քում գործարքը վերածվում է ֆինանսա​վորման գործարքի, հա​տուց​ման իրական արժեքը բոլոր ապագա ստացումների ներկա արժեքն է՝ որոշված պայմանական տոկոսադրույքի կիրառմամբ: Իրական արժեքի և հատուցման անվանական գումարի տարբերությունը ճանաչվում է որպես տոկոսային հասույթ:
Պայմանական տո​կո​սա​դրույքը ստորև նշվածներից առավել հստակ որոշելին է`
ա) 
նման վարկունակություն ունեցող թողարկողի նմանատիպ ֆինանսական գործիքի համար գերակշռող տոկոսադրույք. կամ
բ) 
տոկոսադրույք, որը զեղչում է ֆինանսական գործիքի անվանական գումարը` այն հասցնելով ապրանքների կամ ծառայությունների ընթացիկ վաճառքի գնին:
Ապրանքների և ծառայությունների փոխանակումներ
Կազմակերպությունը չպետք է ճանաչի հասույթ, երբ ապրանքները կամ ծառայությունները փոխա​նակվում են նույնանման բնույթի և արժեքի ապրանքներով ու ծառայություններով: 
Կազմակերպությունը պետք է ճանաչի հասույթ, երբ ապրանքները վաճառվում են կամ ծառա​յութ​յունները մատուցվում են` փոխանակվելով ոչ նմանատիպ ապրանքներով կամ ծառայություններով: Այդ դեպքում կազմակերպությունը գործարքը պետք է չափի`
ա) 
ստացված ապրանքների կամ ծառայությունների իրական արժեքով` ճշգրտված ցանկացած փոխանցված դրամական միջոցների գումարով.
բ) 
եթե «ա» կետում նշված գումարը հնարավոր չէ արժանահավատորեն չափել, ապա` տրված ապրանքների կամ ծառայու​թյուն​ների իրական արժեքով՝ ճշգրտված ցան​կացած փո​խանց​ված դրամական միջոցների գումարով. կամ
գ) 
եթե ո՛չ ստացված ակտիվի, և ո՛չ էլ տրված ակտիվի իրական արժեքը հնարավոր չէ արժանա​հավատորեն չափել, ապա` տրված ակտիվի հաշվեկշռային արժեքով` ճշգրտված ցան​կացած փո​խանց​ված դրամական միջոցների գումարով:
Ծառայությունների մատուցումից հասույթի ճանաչում
Երբ ծառայությունների մատուցման գործարքի արդյունքը հնարավոր է արժանահավատորեն գնահատել, գործարքից հասույթը պետք է ճանաչվի՝ հաշվետու ժամանակաշրջանի վերջի դրությամբ գործարքի ավարտ​վածության աստիճանի հիման վրա: Գործարքի արդյունքը կարելի է արժանահավատորեն գնահատել, եթե բավարարվում են հետևյալ բոլոր պայմանները՝
ա) 
հնարավոր է արժանահավատորեն չափել հասույթի գումարը.
բ) 
հավանական է, որ գործարքի հետ կապված տնտեսական օգուտները կամ օգտակար պոտենցիալը կհոսեն դեպի կազմակեր​պություն.
գ) 
հնարավոր է արժանահավատորեն չափել հաշվետու ամսաթվի դրությամբ գործարքի ավարտվածության աստիճանը.
դ) 
հնարավոր է արժանահավատորեն չափել գործարքի համար կատար​ված և գործարքն ավարտելու համար անհրաժեշտ ծախսումները:
Հասույթի ճանաչումը, հաշվի առնելով գործարքի ավարտվածության աստիճանը, հաճախ կոչվում է ավարտվածության տոկոսի մեթոդ: Այս մեթոդի համաձայն, հասույթը ճանաչվում է այն հաշվետու ժամանակաշրջանում, երբ մատուցվում են ծառայությունները: 
Կազմակերպությունը սովորաբար կարող է կատարել արժանահավատ գնահատում այն բանից հետո, երբ նա գործարքի մյուս մասնակիցների հետ համաձայնության է եկել հետևյալի շուրջ`
ա) 
ծառայությունների մատուցման և ստացման հետ կապված յուրաքանչյուր կողմի` անվերապահ կատարում ապահովող իրավունքները.
բ) 
փոխանակման ենթակա հատուցումները. և
գ) 
վճարումների եղանակները և պայմանները:
Գործարքի ավարտվածության աստիճանը կարող է որոշվել տարբեր եղա​նակներով: Կազմակերպությունը կիրառում է այն մեթոդը, որով հնարա​վոր է արժանահավատորեն չափել մատուցված ծառայությունները: Գործարքի բնույ​թից կախված` այդ մեթոդները կարող են ներառել`
ա) 
տվյալ ամսաթվի դրությամբ մատուցված ծառայությունների ծավալի և մատուց​վե​լիք ծառայությունների ամբողջ ծավալի հարաբերակցությունը. 
բ) 
կատարված աշխատանքների ուսումնասիրությունը.
գ) 
տվյալ ամսաթվի դրությամբ կատարված ծախսումների և գործարքի գնահատված ընդհանուր ծախսումների միջև հարաբերակցությունը:
Երբ ծառայությունները տվյալ ժա​մանակաշրջանի ընթացքում մատուցվել են անորոշ քանակի գործո​ղութ​յուն​ների տեսքով, հասույթները նշված ժամանակաշրջանի ընթացքում ճանաչ​վում են գծային մեթոդով, եթե չկա որևէ այլ մեթոդ, որով ավելի լավ է ներկայացվում ավարտվածության աստիճանը: 

Երբ ծառայությունների մատուցման գործարքի արդյունքը հնարավոր չէ արժանահավատորեն գնահատել, հասույթը պետք է ճանաչվի միայն ճանաչված այն ծախսումների չափով, որոնք կփոխ​հատուցվեն:
Երբ գործարքի արդյունքը հնարավոր չէ արժանահավատորեն գնահատել, և հավանական չէ, որ կրած ծախսումները կփոխհատուցվեն, հա​սույթը չի ճանաչվում, իսկ կատարված ծախսումները ճանաչվում են որպես ծախս: Երբ անորոշությունները, որոնք խոչընդոտում էին գործարքի արդ​յունք​ների արժանահավատորեն գնահատմանը, այլևս գոյություն չունեն, հա​սույթը ճանաչվում է վերը նշված պայմանների համաձայն:

Ապրանքների վաճառքից հասույթի ճանաչում
Ապրանքների վաճառքի գծով հասույթը պետք է ճանաչվի, երբ բավարարված են հետևյալ բոլոր պայմանները՝
ա) 
կազմակերպությունը գնորդին է փոխանցում ապրանքների սեփականության հետ կապված ռիսկերի և հատույցների նշանակալի մասը: Սովորաբար, սեփականության հետ կապված ռիսկերն ու հա​տույ​ցները փոխանց​վում են գնորդին սեփականության իրավունքի կամ տիրա​պետման իրավունքի փո​խանց​ման պահին: Այդպես է, օրինակ, մանրածախ առև​տրում: Այնուա​մե​նայ​նիվ, հաճախ դա կարող է այդպես չլինել.
բ) 
հնարավոր է արժանահավատորեն չափել հասույթի գումարը. 
գ) 
հավանական է, որ գործարքի հետ կապված տնտեսական օգուտները կամ օգտակար  պոտենցիալը կհոսեն կազմա​կեր​պություն.

դ) 
գործարքի հետ կապված կատարված կամ կատարվելիք ծախսերը հնարավոր է արժանա​հա​վա​տորեն չափել:
Տոկոսների, շահաբաժինների և ռոյալթիների ճանաչում
Այլ անձանց կողմից կազմակերպության ակտիվներն օգտագործելիս առաջացող հասույթները` տոկոսներ, ռոյալթիներ և շահաբաժիններ, պետք է ճանաչվեն այն դեպքում, երբ տեղի ունեն հետևյալ բոլոր պայմանները՝
ա) 
հավանական է, որ գործարքի հետ կապված տնտեսական օգուտները կամ օգտակար պոտենցիալը կհոսեն կազմա​կեր​պություն. և 
բ) 
հասույթների գումարը հնարավոր է արժանահավատորեն չափել:
Հասույթը պետք է ճանաչվի հետևյալ հիմունքներով` 
ա) 
տոկոսը պետք է ճանաչվի՝ կիրառելով արդյունավետ տոկոսադրույքի մեթոդը (տես ՀՀՀՀՍ-ի 19-րդ «Ֆինանսական գործիքներ» բաժինը): Տոկոսային հասույթը ներառում է ցանկացած զեղչի, հավելագնի (պրեմիա) և պարտքային արժեթղթի սկզբնական հաշվեկշռային արժեքի և դրա մարման պահի դրությամբ արժեքի տարբերության ամորտիզացիայի գումարը.

բ) 
ռոյալթիները պետք է ճանաչվեն հաշվեգրման հիմունքով` համապատասխան համաձայնագրի բովանդակության համաձայն, եթե, նկատի ունենալով համաձայնագրի բովանդակությունը, ավելի նպատակահարմար չէ հասույթը ճանաչել մեկ այլ որևէ սիստեմատիկ և ռացիոնալ հիմունքով: 
գ) 
շահաբաժինները կամ դրանց համարժեքները պետք է ճանաչվեն, երբ սահմանված է վճարը ստանալու` բաժնետերերի կամ կազմակերպության իրավունքը:
Բացահայտումներ
Կազմակերպությունը պետք է բացահայտի`

ա) 
հասույթի ճանաչման համար ընդունված հաշ​վապա​հա​կան հաշվառման քաղաքականու​թյունը, ներառյալ ծառա​յու​թյունների մատուց​ման գործարքների ավարտ​​վա​​ծության աստիճանի որոշման համար ընդունված մեթոդները.

բ) 
ժամանակաշրջանի ընթացքում ճանաչված հասույթ​ների յուրաքանչյուր խմբի գումարը, առանձին ցույց տալով, նվազագույնը, հետևյալ աղբյուրներից հասույթները`
i.
ծառայությունների մատուցում.
ii. 
ապրանքների վաճառք.
iii. 
տոկոսներ.
iv. 
ռոյալթիներ.
v. 
շահաբաժիններ կամ դրանց համարժեքներ.
գ) 
հասույթների յուրաքանչյուր նշանակալի խմբում ներառված գումարները, որոնք առաջացել են ապրանքների կամ ծառայությունների փոխանակումից:
